
Жастарды патриоттыққа тәрбиелеу – әрқайсысымыздың міндетіміз 

 

 

Ерте заманда елім деп еміреніп, егеулі найза қолға алып, еңку-еңку жер 

шалып, өз елін жаудан қорғау үшін қасықтай қаны қалғанша, ақтық демі 

біткенше алысқан Қаракерей Қабанбай, Қанжығалы Бөгенбай, Шапырашты 

Наурызбай, Исатай, Махамбет сынды батырларымыздың арманына айналған 

тәуелсіздігіміз қолымызға тиді.   

"Ел іші – алтын бесік", "Туған жердің топырағы да ыстық", Туған 

жерден топырақ бұйырсын деп, отансүйгіштік сезімді дәріптеген халқымыз 

"Отанды қорғау – азаматтық парызың" дейді. 

Ал "Ер жігіт елі үшін туады, елі үшін өледі", "Елін сүйген ер болар", 

"Ерлік білекте емес, жүректе" дейді дана қазақ мақалдары. Отанын, елін, 

жұртын қорғау Отанын сүйген әрбір азаматтың басты міндеті болып 

табылады.  

Өз бойымызда және балаларымыздың бойында Отансүйгіштік қасиетті, 

Отанына деген махаббатты дарыту әрқасымыздың міндетіміз. Бұл ең 

алдымен Отанға және оның игіліктеріне деген мақтаныш сезімін ұялатады.  

Егеменді еліміздің жарқын болашағы болар жас ұрпаққа терең, 

мазмұнды білім беру мен ұлтын сүйер патриот азамат етіп тәрбиелеу – 

бүгінгі алға қойылған басты міндет. Ертеңгі ел тізгінін ұстар азаматтар – 

бүгінгі жас ұрпақ. 

Көп ұлт мекен етіп отырған Қазақстанның болашағына қызмет ететін 

патриоттарды тәрбиелеу қажет. Патриотизм мәселесі жаһандану жағдайында 

өзекті мәселеге айналуда. Қазақстандық патриотизм - Қазақстан халқының, 

Қазақ елінің әлемдiк биiктерден көрiну жолында бiлiм, мәдениет, экономика, 

әлеуметтік тұрғыда дамуына әр азамат өз үлесін қоса елiмiздегi 

бейбiтшiлiкті, бiрлiк пен тәуелсiздiктi сақтау үшiн барлық күш-жiгерiн 

жұмсау.  

Жалпы патриотизм - [грек, patris - отан, атамекен] - өзінің жеке және 

топтық мүдделерін жалпы елдің мүдделеріне бағындыратын, оған адал 

қызмет етіп, қорғауды мақсат тұтатын өз Отанына, Атамекеніне деген терең 

сүйіспеншілік сезімі.   

Жас ұрпаққа патриоттық тәрбие берудің негізгі идеялары Елбасының 

"Қазақстан-2030" стратегиялық жолдауында: "Олар... күллі әлемге әйгілі әрі 

сыйлы, өз елінің патриоттары болады", - делінсе, Қазақстан 

Республикасының «Білім туралы» Заңында "Білім беру жүйесінің басты 

міндеттері азаматтық пен елжандылықты, өз Отаны Қазақстан 

Республикасына сүйіспеншілікке, мемлекеттік рәміздерді құрметтеуге, халық 

дәстүрін қастерлеуге, әлемдік және отандық мәдениеттің жетістіктеріне 

баулу, қазақ халқы мен республиканың басқа халықтарының тарихын, әдет-

ғұрпы мен дәстүрлерін зерделеу, мемлекеттік тілді, орыс, шетел тілдерін 



меңгеру" делінген. Бүгінгі жас ұрпақтың бойына патриоттық сезімді дарыту - 

әр жеке азаматтың талабы, қоғам қажеттілігі. 

Ұлттық қасиеттеріміздің ұрпақ бойында қалыптасуы қоғам игілігі үшін 

маңызды. Осы ретте елі үшін жанқиярлықпен еңбек етуге, елін, жерін 

қорғауға дайын, патриоттық тәрбие бесігі – ведомстволық оқу орындарының 

алар орны ерекше. Аталған оқу орындарының тыңдаушыларына ұлттық 

патриоттық тәрбие беру кең көлемде жүргізілуі тиіс.  

Тыңдаушылар бойында патриоттық сананы қалыптастыру тек қана 

жиын өткізумен шектеліп қалмауы тиіс. Бұл бағытта атқарылатын жұмыс 

жоғары оқу орындарында оқу-тәрбие процесінің ең өзектісі, ең маңыздысы 

болып белгіленуі қажет.  

Сонымен жас ұрпақты тәрбиелеу жұмысы қазіргі білім беру жүйесінің 

қажетті компоненті болып табылады. Тәрбиенің күрделі процесінің маңызды 

бір қыры тыңдаушылардың патриоттыққа бағдарланған тұлғасын тәрбиелеу 

болуы тиіс. Жастарды патриоттық рухта тәрбиелеу тек қоғам мен 

мемлекеттің сұраныстарына ғана емес, әрбір жас ұрпақтың дара тұлғалық 

дамуына бағытталған педагогика ғылымының қазіргі бағыттарына да сәйкес 

келуі қажет. Өйткені Отанға деген сүйіспеншілік адамның өзін тұлға ретінде 

сезінуі емес, өз елін мақтан тұтуы, өзін онымен байланыста сезуі үшін қажет.  

Әр Жолдауында қазақ жастарына өнеге боларлықтай даналығын 

айтатын Елбасы Н.А. Назарбаев өзінің «Нұрлы жол – болашаққа бастар жол» 

атты 2014 жылғы 11 қарашадағы Қазақстан халқына Жолдауында:  «Отанды 

сүю - бабалардан мирас болған ұлы мұраны қадірлеу, оны көздің 

қарашығындай сақтау, өз үлесіңді қосып, дамыту және кейінгі ұрпаққа 

аманат етіп, табыстау деген сөз. Барша қазақстандықтардың жұмысының 

түпкі мәні - осы!», - деді. Елі үшін талмай еңбек етуді жұмысының түпкі 

мәніне айналдырар, жүрегі «елім, жерім» деп соққан азаматтарымыз көп 

болсын! 

